
Kommunedirektøren sitt framlegg til vedtak:
Hovudutvalet vedtek i tråd med veglova §7 å leggja forslag om nedklassifisering av den kommunale vegen Årvikkaien ut på høyring i minimum 6 veker.

 

Behandling:



 -  Vedtak:
Samrøystes
Hovudutvalet vedtek i tråd med veglova §7 å leggja forslag om nedklassifisering av den kommunale vegen Årvikkaien ut på høyring i minimum 6 veker.


Saksutgreiing
Samandrag
Som oppfølging av prinsippsak 014/25 om sal av Årvika kai og nedlegging av kommunal veg, vert det no lagt fram sak om å leggja nedklassifisering av kommunal veg til Årvika kai ut på høyring. Nedklassifisering av kommunal veg er eit politisk vedtak etter veglova, der høyring skal sikra at berørte partar får høve til å uttala seg før kommunen eventuelt fattar endeleg vedtak.
 
Saka gjeld berre utsending på høyring, og ikkje endeleg vedtak om nedklassifisering eller overføring av vegen til private.
 
Bakgrunn for saka
Formannskapet vedtok i møte 25.03.2025, sak 014/25, å starta arbeid med sal av Årvika kai og nedlegging av kommunal veg til Årvika, med mogleg overføring av vegen til private. Vedtaket var eit prinsippvedtak, der administrasjonen fekk i oppdrag å koma attende med ei komplett sak som omhandlar sal av kai og overføring av veg.
 
Den kommunale vegen det gjeld, er tilkomstveg til Årvika kai. Vegen har i hovudsak funksjon knytt til kaiområdet, men det er også andre brukarar av vegen som det må takast omsyn til.
 
Figur 1. Oversiktsbilete med indikasjon over kvar Årvika kai og veg er plassert i Etne kommune.

 
Figur 2. Kartutsnitt over eigedomen til Årvika kai (nordlegaste pil) og vegen denne saksutgreiinga omhandlar (veg merka med namn Årvikkaien, sørlegaste pil).

 
Saks- og faktaopplysningar
Offentleg veg er etter veglova ein veg som er open for allmenn ferdsel og som vert vedlikehalden av stat, fylkeskommune eller kommune. Alle andre vegar vert rekna som private vegar. Nedlegging av kommunal veg er heimla i veglova, som slår fast at kommunen kan gjera vedtak om at kommunal veg skal leggjast ned.
 
Eit vedtak om nedlegging eller nedklassifisering av kommunal veg er ikkje eit enkeltvedtak etter forvaltningslova, men eit politisk vedtak der kommunen ikkje lenger tek på seg ansvaret og kostnadene med å halda vegen open som offentleg veg. Slike vedtak kan ikkje klagast på, og gjev heller ikkje grunnlag for krav om erstatning frå brukarar av vegen.
 
Etter nedlegging av offentleg veg skal kommunen vurdera om vegen kan tena eit anna offentleg vegføremål, om han framleis skal nyttast til allmenn ferdsel, eller om vegen skal leggjast ut som privat veg. Dersom vegen vert privat, får brukarane vedlikehaldsplikta, medan kommunen i utgangspunktet held fram som eigar av veggrunnen.
 
Vurdering
Nedklassifisering av kommunal veg er myndigheitsutøving og krev politisk handsaming. Sjølv om vedtak om nedlegging eller nedklassifisering ikkje er enkeltvedtak etter forvaltningslova, tilseier prinsippet om forsvarleg saksbehandling at berørte partar bør få høve til å uttala seg før endeleg vedtak vert fatta.
 
Administrasjonen vurderer det som rett og føremålstenleg å leggja forslaget om nedklassifisering av kommunal veg til Årvika kai ut på høyring. Ei høyring vil bidra til å avdekka konsekvensar for brukarar av vegen, grunneigarar og andre berørte, og gje kommunen eit betre og meir opplyst grunnlag for vidare politisk handsaming.
 
Høyringa inneber ikkje ei avgjerd om nedklassifisering, men er eit nødvendig steg i prosessen før saka kan leggjast fram for endeleg vedtak. Administrasjonen vurderer ei høyringsfrist på seks veker som forsvarleg og i tråd med god kommunal praksis.
 
Sal av Årvika kai kan gjennomførast når kaien er taksert og det er gjennomført oppmålingsforretning. Arbeidet er starta opp, og oppmålingsforretning er planlagt å kunne gjennomførast så snart det tinar i bakken. Salet vil verta handsama i eiga sak, i tråd med føringane i prinsippsak 014/25.
 
Det er ein fordel at Etne kommune både etter sal av kaien og etter nedklassifisering av vegen har bruksrett til desse.
 
Beredskap
Nedklassifisering av kommunal veg til privat veg til medføre at eigedomane tilknytt den berørte vegen vil måtte ta over drift- og vedlikehaldsansvaret. Veglova fastset at ein privat veg som vert brukt som felles tilkomst til fleire eigedomar, skal haldast i forsvarleg og brukbar stand av eigarar og brukarar av vegen. Veglova fastset også at det skal etablerast eit formelt veglag som tek på seg desse pliktene. 
 
På dette grunnlaget vert det ikkje vurdert som samfunnskritisk å nedklassifisere den kommunale vegen til privat.
 
Kommunedirektøren sin konklusjon
Saka er tilstrekkeleg greidd ut, og nedklassifisering av kommunal veg til Årvika kai kan leggjast ut på høyring. Ei høyring vil sikra forsvarleg saksbehandling og gje berørte partar høve til å koma med innspel før kommunen eventuelt fattar endeleg vedtak.
 
Aktuelle lovar, forskrifter, avtalar m.m.
Veglova §7, tredje ledd.

Vedlegg:
Prinsippsak om sal av Årvika kai og overføring av kommunal veg

